
NAN INITE ISTORIK TOUT PÈP LA…

[bookmark: _GoBack]Nan Inite Istorik Tout Pèp La, An Nou Reprann Chimen pou Rekonstwi Nasyon an 
Sitiyasyon n ap viv jounen jodi a, se konsekans plizyè syèk dominasyon kolonyal ak neyokolonyal, mete sou move gouvènans. Se katastwòf sa a, ak tout yon ranson Lendepandans  kouch popilè yo ap trennen tankou yon pwa senkant depi 1825. Se de kansè sa yo k ap grennen gouvènman kòwonpi, san respè pou dwa moun, san konsiderasyon pou byennèt mas pèp la. Eritaj malouk sa a divize sosyete a an de (2) gwo kategori moun ki se :
1.- Yon ti ponyen, ki mare sosis yo ak piyajè tout plim tout plimay pou kenbe pèp ayisyen an nan malsite, sapata dwa gran moun nasyon an, kraze anviwònman fizik peyi a.
2.- Yon majorite nan popilasyon an  ki kondane nan naje pou soti, nan bat dlo pou fè bè.
Rejim PHTK a pral gen dis (10) zan, depi li pran pouvwa nan move kondisyon nan peyi a. Di zan, depi l ap fè popilasyon an viv lamizè moun pa janm konnen nan peyi a. Si Nou vle sòti nan fè nwa, lamizè, grangou, malsite, vyolans ak inyorans, Nou dwe fini ak vye sistèm sa a. Nou dwe reprann chimen liberasyon zansèt nou yo te trase, pou Nou konstwi yon nasyon ki granmoun tèt li. 
Ayiti, peyi pa nou, dwe nan mitan mouvman mondyal k ap reklame reparasyon, pou tout pèp sou latè ki viktim anba dominasyon kolonyal ak enperyalis. Moman an rive pou Nou bay peyi a yon lòt kalite lidèchip, pou pèp la ka rejwenn diyite li, pou pèp la ka reprann misyon istorik li, nan batay pou libète ak egalite. Li lè li tan pou nou retire peyi a nan katchouboumbe sa a, ak nan sitiyasyon lawont lap viv depi plizyè lane.
Okenn eleksyon bout mamit, anba kontwòl lajan sal ak bandi legal, p ap ka rezoud pwoblèm peyi a. Se pou sa, Nou menm, reprezantan Òganizasyon Politik, Òganizasyon sosyete sivil, Òganizasyon dwa moun, Òganizasyon Fanm, Òganizasyon peyizan, Òganizasyon sendika, Sektè prive, sitwayen angaje, apre anpil refleksyon sou sitiyasyon peyi a, Nou mete nou dakò okenn eleksyon pa posib ak pouvwa sa a.
Devan sitiyasyon sa a, Nou pran angajman pou Nou mete tout fòs nou ansanm, pou Nou jwenn wout yon tranzisyon. Yon tranzisyon ki pral pèmèt nou mete baz, pou Nou chanje sistèm eksklizyon sa a, sistèm peze souse sa a, k ap anpeche popilasyon an viv tankou moun, ak tout diyite moun li.  

Men sou kisa nou Nou antann nou :

1.) Depa Jovenel Moïse nan tèt peyi a san pèdi tan.
2.) Enstalasyon yon Gouvènman Sali Piblik pou pi ta 7 Fevriye 2021
3.) Jete baz pou tranzisyon an chita sou refondasyon leta a, nan sekirite ak nan respè tout libète piblik  
4.) Pran tout dispozisyon pou pèp la rejwenn diyite li
5.) Ede nan reyalizasyon Konferans Nasyonal la                                                                                     6.) Pèmet reyalizasyon pwosè tout gagòt ki fèt nan lajan leta, tankou lajan CIRH ak pwogram Petwo-Karibe yo.
7.) Kreye kondisyon pou reyalizasyon pwosè tout masak ki fèt nan peyi a sou rejim sanginè sa a                                                                                                                                                          
8.) Pran tout dispozisyon pou gouvènman Sali piblik la konvoke yon asanble konstityant pou yon nouvo konstitisyon demokratik                                                                                                                                  9.) Monte yon nouvo sistèm Elektoral ki pou garanti bon jan eleksyon.                                                         10.) Rapòte tout dekrè anti demokratik Jovnel Moise ap pran yo.
Pou n fini, N ap raple Chimen tranzisyon an se yon Pwojè, an menm tan, li se yon Espas kote tout òganizasyon, tout sitwayen angaje an Ayiti kou nan dyaspora a, kapab pote lide, brenn, ak konpetans pou nou refonde Leta a. 
N ap kontinye fè jefò pou rasanble divès sektè ak pèsonalite patriyòt, onèt, konpetan, kredib, an Ayiti kou nan diaspora a, pou nou rive konstwi yon lidèchip ki enspire popilasyon an konfyans. Nou dwe demontre volonte nou genyen, pou Nou bay batay pèp la yon direksyon klè. Nou dwe dekonstwi sistèm peze souse sa a, pou Nou rekonsilye Leta a avèk popilasyon an.  
Nou siyen dokiman sa a, pou popilasyon an konnen, nou pran yon angajman piblik pou akonpaye li nan batay liberasyon peyi a . 

Pòtoprens, 7 jiyè 2020

